
SÓLARMYRKING 
OG BÓKMENTIR
Fyrilestur hósdagin í 
bókhandlinum Rit og Rák í SMS

Sum nú øllum kunnugt 
verður full sólarmyrking í 
Føroyum komandi fríggja­
dag. Samanlagt varir hon 
tveir tímar, frá kl. 8.43 til kl. 
10.44 fyrrapartin. Um kl. 9.42 
er bølaniða í tveir minuttir.

Fyribrigdið sólarmyrking 
hevur havt týdning, tá ið 
fornir stjørnufrøðingar 
skuldu rokna støddina á 
sólini út. Tá ið Albert Ein­
stein seinast í 1915 var liðug­
ur við sítt almenna relativi­
tetsástøði, var eftir at føra 
prógv fyri hesum. Hetta varð 
gjørt við at eygleiða tvær 
sólarmyrkingar, eina í 1919 
og eina í 1922.

Men hvussu við sólar­
myrking og bókmentum? Er 
nakað samband millum hesi 
ymisku fyribrigdi? Ja, sigur 

føroyski rithøvundurin Han­
us Kamban. 

Í søguni um Tintin og 
sóltemplið brúka Tintin og 
hansara vinmenn eina sól­
armyrking til at bjarga sær 
undan at verða brendir á 
báli. Viðgerðir av sama slag, 
har sólarmyrkingar í ymisk­
um tíðarskeiðum hava havt 
ein avgerandi leiklut, eru 
at finna í skaldsøgum eftir 
m.a. Rider Haggard, Mark 
Twain, Stephen King og Isaac 
Asimov. 

Ofta er í slíkum førum tal­
an um ein dyst millum fólk 
úr eini framkomnari mentan 
og meira primitiv fólkasløg. 
Tey seinnu brúka ráa styrki, 
men eru darvað av pátrúgv, 
tey fyrru hinvegin brúka vit, 
kunnleika og snildi. 

Sólarmyrking kann eisini 
brúkast sum mynd, eitt nú 
til at lýsa eina lagnu ella til 
at lýsa døpur søgulig tíðar­
skeið.

Fyrilesturin varir um 
20-25 minuttir og verður 
hósdagin tann 19. mars kl. 
16.00. Rithøvundurin Hanus 
Kamban heldur fyrilesturin 
í Riti og Ráki í SMS.

Stovna 
íverksetarafelag 
fyri eina krónu
Tað skal gerast bíligari og 
lættari at seta á stovn nýggj­
ar íverksetarafyritøkur. Tjóð­
veldi hevur tí lagt fyri tingið 
uppskot um at fáa broytt 
vinnufelagslógina soleiðis, 
at til ber at seta á stovn so­
nevnd íverksetarafeløg – ÍVF 
– við einari krónu sum byrj­
unarkapitali.  

Føroyar eiga at gera alt, 
sum til ber, at skunda undir 
íverksetan. Tað heldur 
Tjóðveldi, sum hevur lagt 
uppskotið fyri tingið, sum 
hevur til endamáls at gera 
tað lættari hjá eldhugaðum 
ígongdsetarum at stovna 
egið virki, uttan at noyðast 

at seta hús og heim í veð. 
Vinnufelagsformurin skal 
sostatt ikki longur forða fyri, 
um góð vinnuhugskot verða 
roynd í verki.  

Til skal bera at seta á 
stovn ÍVF, sum alternativ 
til vanligt partafelag. Hesin 
vinnufelagsformur er væl 
egnaður fyrstu árini, ímeðan 
fyritøkan byggir upp neyð­
ugu fíggjarligu styrkina at 
umskipa seg til smáparta- 
ella partafelag.  Hetta krevur 
fleiri broytingar í Vinnufe­
lagslógini (Løgtingslóg nr. 73 
frá 31. mai 2011 um parta- og 
smápartafeløg) umframt 
fylgilógarbroytingar.

Treytir eiga at verða settar 
við, at virkast bert kann sum 
íverksetarafelag í ávíst ára­
mál. Hesi árini skal ávísur 
partur av árliga yvirskotinum 
– eitt nú 20-25% – setast til 
síðis sum innskotspeningur. 
Tá felagið hevur rokkið neyð­
uga kravinum um innskots­
pening, sum er galdandi fyri 
smápartafeløg,  kann tað 
umskipast til smápartafelag. 
ÍVF fyritøkur eiga annars at 
virka undir vanligum vinnu­
felagstreytum eitt nú í mun 
til krøv um leiðslur, inntøkur, 
skatt, tiltakspening o.a.

Vilja vit hava fleiri at 
seta á stovn fyritøkur fyri 

at vinna pening úr góðum 
hugskotum, so mugu óneyð­
ugar forðingar takast burt­
ur. Og júst innskotspening­
urin er hjá mongum ungum 
íversetarum ein meinbogi, 
tí útreiðslurnar hjá einari 
fyritøku, sum brýtur upp úr 
nýggjum, eru ofta sera høgar, 
og tað tekur drúgva tíð at 
byggja upp ein marknað og 
neyðuga kapitalgrundarlag­
ið.  

Tað er Bjørt Samuelsen, 
framsøgukvinna í vinnu­
málum, sum vegna Tjóðveldi 
hevur lagt uppskotið fram.

David Johannesen, fyrr­
verandi sóknarprestur í 
Vága prestagjaldi, hevur 
skrivað tríggjar nýggjar 
lestrabøkur at lesa í kirkj­
unum.

Lestrabókin til fyrru 
tekstarøð eitur »Andin og 
orðið«.

Lestrabókin til aðru 
tekstarøð eitur »Andin og 
lívið«.

Triðja bókin eitur 
»Krossgil«, sum er eitt 
savn við 9 føstulestrum.

Bøkurnar verða lagdar 
fram á samkomu í Mið­
vágs kirkju týsdagin 17. 
mars klokkan 19.00. 

Føroyskt Kirkjumál 
hevur givið bøkurnar út.

Í samband við framløg­
una, fer Holgar Jacobsen 
at syngja nakrar sangir.

Tríggjar nýggjar 
lestrabøkur


